Тэма:   “Раскіданае гняздо”. Змест паэмы
Мэты:   навучальная мэта ўрока:
       мяркуецца, што напрыканцы ўрока вучні

· будуць  знаць  гісторыю стварэння і пастаноўкі на сцэне драмы “Раскіданае гняздо”, жанравую спецыфіку твора, канфлікт твора, асаблівасці сюжэту твора
· будуць умець прымяняць атрыманыя веды на практыцы (адказваць на пытанні падручніка)

· паспяхова выканаюць прапанаваныя практычныя заданні

задачы асобаснага развіцця:

· на аснове актуалізацыі вядомага матэрыялу і выканання навучальных заданняў спрыяць развіццю ўмення аналізаваць, параўноўваць, запаўняць табліцы,  рабіць высновы

· ствараць на ўроку ўмовы, якія садзейнічаюць развіццю камунікатыўных уменняў, уменняў супрацоўнічаць адзін з адным

· садзейнічаць развіццю ў вучняў умення ацэньваць вынік сваёй працы, умення планаваць сваю дзейнасць

СЦЭНАРЫЙ УРОКА

1. АРГАНІЗАЦЫЙНЫ МОМАНТ

Мэта этапа: псіхалагічная падрыхтаванасць класа да ўрока, арганізацыя ўвагі вучняў

Педагагічная задача: арганізаваць і падрыхтаваць вучняў да працы

2. АРЫЕНТАЦЫЙНА-МАТЫВАЦЫЙНЫ ЭТАП 

Мэта этапа: пазнаваўчая гатоўнасць вучняў да атрымання новых ведаў, наяўнасць матывацыі

Педагагічная задача: актуалізаваць раней набытыя веды па  літаратуры
· Некалькі вучняў адказваюць верш “Явар і каліна” на памяць

3. АПЕРАЦЫЙНА-ПАЗНАВАЎЧЫ ЭТАП

Мэты этапа: асэнсаванае і правільнае разуменне новага матэрыялу

Педагагічная задача:   арганізаваць мэтанакіраваную пазнаваўчую дзейнасць вучняў па  засваенні новых ведаў, скласці сітуацыю ўзаемадзеяння

Важнай асаблівасцю драмы з'яўляецца яе прызначэнне для пастаноўкі на сцэне. Сцэнічнае ўвасабленне п'есы — гэта вынік творчай працы рэжысёра, акцёраў, грымёраў, мастакоў, кампазітараў, рабочых сцэны. У залежнасці ад магчымасцей і спецыяльнасці кожны з іх выконвае свае задачы. Аднак усіх выканаўцаў аб'ядноўвае агульная мэта (звышзадача), якую звычайна фармулюе рэжысёр тэатральнай пастаноўкі.

Што вы ведаеце пра драму як літаратурны род? Гісторыю яе стварэння? 

Слова "драма" мае старажытнае паходжанне, што ў перакладзе з грэчаскай мовы азначае "дзеянне". У "Паэтыцы" Арыстоцеля зафіксавана дакладнае вызначэнне сутнасці драмы, якая заключаецца ў "перайманні дзеяння... пры дапамозе дзеяння, а не апавядання" [3, с. 56]. Таму выключна напружанае дзеянне — адна з найбольш істотных асаблівасцей драмы. Адметнасць драматычных твораў і ў тым, што аўтар не можа актыўна ўмешвацца ў ход падзей, даць апісанне прыроды ці характарыстыку свайму персанажу і абмяжоўваецца толькі рэмаркамі. Дзейныя асобы ў п'есе характарызуюцца выключна праз уласную мову (пра што гавораць персанажы і як яны гавораць), паводзіны і ўчынкі. Безумоўна, адсутнасць аўтарскай характарыстыкі ўскладняе ўспрыманне драмы, бо чытач павінен сам уявіць герояў, іх знешнасць, адзенне. Яшчэ адной вызначальнай адзнакай п'есы з'яўляецца яе дыялагічная форма. Іншым разам у п'есах сустракаюцца і маналогі, з якіх мы даведваемся пра мінулае персанажаў, іх думкі, планы на будучае.

У якасці дапаможнага матэрыялу раім выкарыстаць табліцу, якая запаўняецца разам з вучнямі на ўроку.
Род літаратуры

Драма (ад грэч. дзеянне)— род літаратуры, у аснове якога паказ напружанага, скразнога дзеяння, вырашэнне канфліктнай сітуацыі

	камедыя
	трагедыя
	драма

	гумарыстычна-сатырычная п'еса, у якой паказваюцца каміч- ныя падзеі, з'явы, вы- смейваецца негатыўнае ў жыцці

	твор, у аснове якога адлюстраванне такой жыццёвай сітуацыі, вырашэнне якой абавязкова звязана са смерцю героя
	твор, у аснове якога востры канфлікт, які не заканчваецца трагічнай развязкай

сацыяльна- бытавая 
сацыяльна- філасофская
Наступны этап працы над драмай — азнаямленне вучняў з эпохай, калі стваралася п'еса "Раскіданае гняздо", праблематыкай, відам і жанрам твора, са сцэнічнай гісторыяй п'есы. 3 папярэдніх урокаў вучні ўжо даведаліся, у чым заключаецца своеасаблівасць новай гістарычнай эпохі (пачатак XX ст.). Таму можна прапанаваць ім абмеркаваць праблемы, актуальныя для таго часу, спыніць увагу на істотных асаблівасцях гэтай эпохі.

У верасні 1913 г. Янка Купала завяршыў сваю сацыяльна-філасофскую драму "Раскіданае гняздо", якая мае рэальную біяграфічную аснову. 3 сямейнай хронікі вядома даўняя родавая крыўда Луцэвічаў на паноў, якія за нейкую правіннасць сагналі сям'ю арандатараў-чыншавікоў з апрацаванай імі зямлі. На пачатку XX ст. Купала вынес гэтую сямейную крыўду "на свет цэлы", паказаўшы яе як агульнанародную трагедыю. Час дзеяння ў п'есе — пачатак XX ст. — сапраўды велічны для Беларусі, ён быў прадвызначаны нацыянальна-вызваленчымі ідэямі мінулага стагоддзя і актывізаваны рэвалюцыйнымі па- дзеямі 1905—1907 гг. Гэты перыяд у айчыннай гісторыі называюць нацыянальным адраджэннем, яскравым сведчаннем якога было абуджэнне гістарычнай свядомасці народа, развіццё нацыянальнай культуры, мовы, выданне кніг, газет, часопісаў на беларускай мове, стварэнне нацыянальнага прафесійнага тэатра пад кіраўніцтвам Ігната Буйніцкага. Аднак культурна-гістарычнае адраджэнне адбывалася ў вельмі складаных умовах. Беларусь не хацелі прызнаваць, а беларускі народ адчуваў сябе яшчэ чужаком на сваёй зямлі. Асэнсоўваючы лёс сям'і Зяблікаў, Купала здолеў паказаць складаны шлях беларусаў у пошуках страчанай Бацькаўшчыны, якую адабралі, раскідалі, зруйнавалі. Таму, мабыць, гэтая п'еса вострага ідэйна-праблемнага зместу была надрукавана толькі ў 1919 г.

Што датычыць вызначэння віду гэтага твора, то тут існуе некалькі меркаванняў: драма, трагедыя, на думку У. Гніламёдава, ці паэма-драма, як лічыў К. Чорны. Янка Купала вызначыў сваю п'есу як драму, бо ў яе аснове ляжаць вострыя сацыяльныя і псіхалагічныя канфлікты. Безумоўна, у гэтым творы прысутнічаюць рысы трагедыі. Аднак трагедыя ў класічнай яе форме звязана са смерцю героя ў фінале. У драме "Раскіданае гняздо" разбурэннем хаты і смерцю Лявона заканчваецца першы акт, а далей (усе астатнія акты п'есы) сям'я Зяблікаў спрабуе адстаяць роднае гняздо, шукае справядлівасці. Шмат выпрабаванняў і пакут церпяць гэтыя людзі, іх лёсы па-сапраўднаму драматычныя. Аўтар не вядзе сваіх герояў у безнадзейны тупік ці да адзінага наканавання — смерці. Паэмай-драмай назваў "Раскіданае гняздо" К. Чорны, падкрэсліўшы гэтым глыбока паэтычны характар твора і яго сувязь з драматычнымі паэмамі.

"Раскіданае гняздо" — сацыяльна-філасофская п'еса, у аснове сюжэта якой ляжыць драматычны канфлікт — барацьба за зямлю і волю. Гэты канфлікт раскрываецца на прыкладзе сям'і Зяблікаў, якая ўвасабляе ўвесь беларускі народ. Па сваёй філасофскай сутнасці гэты твор не толькі з'яўляецца драмай лёсаў герояў, але і драмай ідэй. Ідэйны цэнтр твора — гэта пошукі героямі страчанай Бацькаўшчыны, "раскіданага гнязда". Таму сімвалічным з'яўляецца фінал п'есы, дзе ўсе героі ідуць "на вялікі сход! Па Бацькаўшчыну!"  Сход — гэта сімвал яднання народа ў імя перамен, бо іншага выйсця і быць не можа. Гэты сімвал праходзіць праз многія творы Янкі Купалы ("А хто там ідзе?", "На сход!", "Час!" і інш.).

Сцэнічнае жыццё п’есы “Раскіданае гняздо”

На працягу многіх гадоў п'еса "Раскіданае гняздо" незаслужана лічылася несцэнічнай праз наяўнасць сімвалаў і алегорый, мастацкай умоўнасці. Упершыню купалаўская п'еса была пастаўлена ў Мінску ў ліпені 1917 г. Першым беларускім таварыствам драмы і камедыі па аўтарскім рукапісе (рэжысёр Ф. Ждановіч). Другая пастаноўка адбылася ў 1919 г. у Вільні для беларускага славянскага з'езда Гродзеншчыны і Віленшчыны. Беларускі дзяржаўны тэатр (цяпер — Нацыянальны акадэмічны тэатр імя Я. Купалы) паказаў прэм'еру гэтай п'есы 14 красавіка 1921 г. Аднак у 30-х гг. яна была выключана з рэпертуару і вярнулася на сцэну тэатра імя Я. Коласа толькі 30 снежня 1951 г. Такое стаўленне да сваёй п'есы Купала перажываў вельмі балюча, хаця і верыў, што яна яшчэ зойме на тэатральных падмостках пачэснае месца і загучыць на ўвесь голас. У 1981 г. паводле купалаўскай п'есы на студыі "Беларусьфільм" быў пастаўлены фільм "Раскіданае гняздо" (аўтары сцэнарыя Б. Луцэнка і I. Бекарэвіч). Сёння гэтая п'еса ўключана ў рэпертуар Нацыянальнага акадэмічнага драматычнага тэатра імя М. Горкага, мае заслужаны поспех у гледачоў.

Настаўнік звяртае ўвагу вучняў на тое, што прозвішча Зяблікі асацыіруецца з галечай і абяздоленасцю, што персанажы Паніч, Старац, Незнаёмы ўвогуле не маюць ні імёнаў, ні прозвішчаў. Аўтар дае сваім героям такія імёны, якія маюць непасрэдныя адносіны да іх характарыстыкі, а ў пераліку дзейных асоб ёсць ужо ўказанні на эпоху (напрыклад, Паніч).

Аналіз драмы Янкі Купалы "Раскіданае гняздо" 
Высветліць думкі і меркаванні вучняў адносна прачытанага твора можна пры дапамозе наступных пытанняў: Якое ўражанне зрабіў на вас твор? Якімі словамі вы перадалі свой унутраны стан пры чытанні ці пасля знаёмства з творам? Хто з герояў вам найбольш запомніўся і чым? 3 якім персанажам у рэальным жыцці вы хацелі б сустрэцца і пагаварыць?
Кампазіцыйна-вобразны аналіз. Гэта тлумачыца тым, што маральна-этычныя, псіхалагічныя, філасофскія праблемы п'есы "Раскіданае гняздо" найлепш можна выявіць праз характарыстыку галоўных герояў. Разгляд кампазіцыі драмы дае магчымасць прасачыць логіку разгортвання падзей 

Аналіз п'есы неабходна пачаць з вызначэння канфлікту. Назіраючы за ўзнікненнем, развіццём і вырашэннем канфлікту, вучні адначасова атрымліваюць уяўленне пра герояў, разумеюць матывы іх паводзінаў і ўчынкаў, глыбока пранікаюць у іх душэўны стан. У сувязі з гэтым прапануем звярнуцца да эўрыстычнай гутаркі.
Настаўнік. Вызначым сутнасць драматычнага канфлікту, акрэслім праблемы тагачаснага жыцця, якія ён раскрывае. Сюжэт гэтай п'есы грунтуецца на вострым сацыяльным канфлікце — сутыкненні інтарэсаў селяніна і пана. Раскрываецца гэты канфлікт праз драматызм унутранага жыцця герояў, што вядуць барацьбу за зямлю і волю. Апрача асноўнага канфлікту, у п'есе ёсць і пабочны — сямейны, звязаны з непаразуменнем паміж маці і дзецьмі, з каханнем Зоські да Паніча. Аднак змест драмы не абмяжоўваецца толькі сацыяльным аспектам, у п'есе прысутнічае і філасофскі — быць ці не быць Бацькаўшчыне.

Далейшая праца звязана з назіраннем над развіццём сюжэта. Трэба вызначыць, дзе ў п'есе экспазіцыя, якая падзея паклала пачатак развіццю галоўнага канфлікту. Экспазіцыйная частка гэтай п'есы (першыя шэсць з'яў) знаёміць нас з асноўнымі героямі драмы, іх адносінамі паміж сабой, з абставінамі, якія склаліся да пачатку дзеяння, падрыхтоўвае да ўспрымання канфлікту. Асаблівую ўвагу трэба звярнуць на першую з'яву, у якой змешчаны своеасаблівы "драматычны зарад". Пры аналізе першай з'явы неабходна вызначыць расстаноўку дзейных асоб у п'есе, іх жыццёвую пазіцыю, псіхалагічныя перадумовы, якія выклікалі ў далейшым бунт герояў.

Для таго каб "загаварыла" ўяўленне, значэнне якога асабліва ўзрастае пры вывучэнні драматычнага твора, можна распрацаваць мізансцэну да першай дзеі. Настаўнік прапануе вучням уявіць, як трэба расставіць мэблю па сцэне, прадумаць афармленне і асвятленне, музычнае суправаджэнне, размяшчэнне персанажаў, іх касцюмы, музыку, жэсты. Вельмі важна ўявіць усё гэта ў колерах, бо некаторыя псіхолагі лічаць, што работа з адценнем колераў дае магчымасць тонка і глыбока развіваць пачуцці вучняў, іх мысленне, творчыя здольнасці.

Завязка ў п'есе — гэта сёмая з'ява першай дзеі, у якой Лявон паведамляе, што судовая справа прайграна. Цяжка змірыцца з такой несправядлівасцю, што зямля, з якой зжыўся, на якой ведаў кожны каменьчык, кожны кусцік, ужо не твая. I Лявон у безвыходнай сітуацыі робіць свой выбар — ідзе на самагубства.

У далейшым развіццё дзеяння адбываецца ў двух планах: Сымон — Паніч, Зоська — Паніч. Спачатку смерць бацькі, потым высяленне з роднай хаты ставіць перад Сымонам пытанне пра пошукі выйсця з гэтага цяжкага становішча. Ён яшчэ спадзяецца на справядлівасць суда, але пасля пераконваецца, што ўсё дарэмна. Увесь час Сымон хапаецца за сякеру, але ўрэшце прыслухоўваецца да слоў бацькі, што праўду трэба шукаць не сякерай, а розумам. Тут выразна праяўляецца і сямейны канфлікт: няма згоды паміж маці і яе дзецьмі. Зоська, нягледзячы на забарону брата і маці, сустракаецца з Панічам,

Сымон не згаджаецца з маці ісці да пана на службу.

Кульмінацыяй у п'есе з'яўляюцца чацвёртая і пятая з'явы чацвёртай дзеі. Перад Сымонам паўстала праблема выбару — падацца разам з Незнаёмым на "вялікі сход" ці застацца з маці і пайсці жабраваць.

Развязка — гэта пятая дзея, у якой героі робяць выбар шляхоў да праўды.

Далей можна выкарыстаць метадычны прыём складання "рэжысёрскіх рэмарак" (пісьмовыя тлумачэнні паводле тэксту п'есы, у якіх вучні адзначаюць настрой дзейных асоб, перамену іх пачуццяў, інтанацыю, з якой вымаўляюцца словы). Для такой працы можна прапанаваць чацвёртую з'яву чацвёртай дзеі (выконваецца індывідуальна ці ў групах). Улічваючы свае "рэжысёрскія рэмаркі", вучні чытаюць гэтую сцэну па ролях.

5.
РЭФЛЕКСІЯ

Мэты этапа: асэнсаванне значнасці вучэбнай дзейнасці і сітуацыя поспеху

Педагагічная задача:   стварыць умовы для самаацэнкі дзейнасці вучняў і асэнсавання 

імі асобаснага сэнсу ў вывучэнні тэмы

6.
ДАМАШНЯЕ ЗАДАННЕ

Мэты этапа: асэнсаваны выбар і ўстаноўка на паспяховае выкананне дамашняга 

задання

Педагагічная задача:   падрыхтаваць навучэнцаў да выбару дамашняга задання
